
V.







atas tooneel saekor koeda besar, maka djikaloe tida bisa dapet pindjem koeda jang bagoes dan djinek, boleh djoega diganti dengen bikin koeda-koeda'an sawates kepala, dada dan doea kaki depan. Kapan diatoer begitoe itoe koeda tjoemah ditondjolin badannja sabagian sadja, pada samping tooneel, dan Prins Siddhartha, waktoe maoe naek atawa toeroen dari itoe koeda, haroes masoek ka dalem, dengen bikin sikep seperti hendak memandjat atawa baroe melompat toeroen.

OETAN DAN GOENOENG. Itoe samoea boleh dikerdjaken dengen pake kaen lajar di-tjet, tapi satoe toekang merias tooneel jang pande nanti bisa atoer sendiri sabagimana pantesnja. Boeat aer mantjoer jang kaliatan toeroen dari goenoeng bisa digoenaken kertas perak dengen diseling sama carton di-tjet jang meroepaken batoe-batoe karang dan sabaginja.

Apa jang kita oendjoek disini ada serba ringkes dan sakedar jang perloe sadja. Dengen minta adviesnja orang-orang jang achli dalem hal meriasin tooneel dan mengenal kasenian, nistjaja bisa didapet pengoendjoekan-pengoendjoekan jang berfaedah.

Djoemblahnja itoe dajang dajang tida ditentoeken, bergantoeng pada banjaknja anak-anak prampoean jang aken toeroet, tapi paling sedikit moesti ada anem, dan oesianja antara 15 — 20 taon. Lantaran prampoean Hindoe biasa pake kaen jang menoetoepi kepala (saree) maka anak-anak prampoean jang ramboetnja pendek poen boleh toeroet.

Kapan ada orang-orang jang bisa djalanken itoe berbagi-bagi rol dengen rapih, dan ditambah sama decoratie jang satimpal, kita pertjaja ini Mahabhiniskramana nanti mendjadi satoe pertoendjoekan jang dapet pengharga'an penoeh dari orang-orang jang mengarti kunst tooneel jang aloes, dan brangkalih bisa memberi djoega pengaroeh aken orang mengenal lebih dalem pada arti dan djalannja kahidoepan.


	Tjitjoeroeg, 4 Aug. 1937.		K. T. H.

